
তথাপি সহিলোঁ মই ধিক্কাৰ যত যত।

ন সহে জীৱন মোৰ ধনু ধিক্কাৰত॥

আপুনি বুলিছা অঙ্গীকাৰ বাক্যচয়।

পূৰ্ব্বে হেন অঙ্গীকাৰ কৰিয়ছোঁ মই॥ ১৬৯॥

ত্ৰিভুবন বিজয় গাণ্ডীব ধনু মোৰ।

আনক দিবাক বোলে,যি কৰে ধিক্কাৰ॥

খৰ্গ হানি তাহাক পেশিব যমালয়।

এহি বুলি অঙ্গীকাৰ কৰি আছোঁ মই॥ ১৭০॥

যুধিষ্ঠিৰে কিনো অপৰাধ পাইলে ঘোৰ।

আনক গাণ্ডীব ধনু দিবে খোজে মোৰ॥

আকে জানি ৰাখি পূৰ্ব অঙ্গীকাৰ চয়।

যুধিষ্ঠিৰ নৃপতিক কাটিবোহো মই॥ ১৭১॥

শুনিওক সৰ্ব্বজন কৰ্ণ পৰ্ব্ব পদ।

দেখা মহন্তৰ ঘাটি ক্ৰোধৰ বেগত॥

কৃষ্ণসে সকল সঞ্চা, আন কাম।

ৰাম সৰস্বতী ভণে বোলা ৰাম ৰাম॥ ১৭২॥







⸻





ছবি।






অৰ্জ্জুনৰ বাণী শুনি,   মাধৱে মাতন্ত গুণি

  সখী তুমি ভৈলা যেন বাউল।

